
Inatsisartut Suleriaasianni § 33 naapertorlugu aalajangiiffigisassatut siunnersuut imaattoq 
matumuuna saqqummiuppara. 
 
Itilliarsuup ikerasaliorfigineqarnissaa piviusunngorteqqullugu Naalakkersuisut suliamik 
aallartitseqqullugit peqquneqarnissaannik Inatsisartut aalajangiiffigisassaattut siunnersuut. 
Ikerasaliaq Nordstar 30-imit assigisaanilluunniit aqqutigineqarsinnaasunngorlugu 
isissusilerneqarlunilu silissusilerneqassaaq. 
(Inatsisartunut ilaasortaq Anders Olsen, Siumut)  
 
Kommune Kujalleq Itilliarsuup1 ikerasaliorfigineqarnissaanik siunnersuutaasarsimasut nangillugit 
matumuuna siunnersuuteqarsinnaagama qujavunga.  
 
Siunnersuutip massumap aallartiffigisaattut taasinnaasagut 2017-imi2 aammalu kingorna 2019-imi3 
Inatsisartuni sammisarsimavagut. UPA2017/51 suliarinerani Naalakkersuisut nunatsinni 
imarsiornermut atugassanik ikerasalialiornissamik pisariaqartitsineq pillugu nalunaarusiortus-
sanngorlugit aalajangiisoqarpoq. Nalunaarusiaq naalakkersuisunit maaji 2019-imi tamanit 
aaneqarsinnaanngorlugu saqqummiunneqarpoq. 
Immikkoortumi UKA2019/51-imi ikerasalialiornissamik inatsisartuni eqqartuineq 
naammassineqanngittoorpoq, immikkoortoq UPA2021-imut kinguartinneqaraluarmat, qinersinerlu 
pissutigalugu inatsisartuni ataatsimiittoqarani. Naalakkersuisut Itilliarsummi ikerasalialiornissamik 
siunertalimmik allannguutissatut siunnersuummik saqqummiussisimapput, taamaattorli suliaq 
naammassillugu inatsisartuni eqqartorneqarsimanani. 
  
Nunatta kujataani angalaniarnikkut periarfissatigut ilungersunareeqqisumi, pingaartumik nunatta 
kujaterpiaa eqqarsaatigalugu, pissutsit ilorraap tungaanut saatsinnissaat ilaatigut Itilliarsuup 
ikerasaliorfigineratigut pilersissinnaavagut.  
 
Tassami Itilliarsuk sipinneqartuuppat taamaalillunilu angallatinut aqqutigineqarsinnaanngorluni 
Qaqortumiit kujammut Alluitsup paanut, Nanortalimmut nunaqarfittaanullu angalaniarneq 
arlalitsigut oqilisarneqartussaavoq, tassami piffissaq sukkanerusoq atorlugu apuuffissamut 
apuuttoqarsinnaalissaaq, imartat avataanut ammaannartut uloriarnarnerungaartut 
aqqutiginngikkaluarlugit angalasoqarsinnaalissaaq, sikorsuit nalaanni aqqutit 
aqqutigiuminaannerpaat ilaat aqqutiginngikkaluarlugit angalasoqarsinnaalissaaq kiisalu orsussamik 
annikinnerungaartumik atuilluni angalasoqarsinnaalissagaluartoq qularutigineqarsinnaanngilaq, 
tassami minnerpaamik 7,3 sømil4 immakkut angallannermi sipaarneqartussanngussammata.  

                                                           
1 Inissisimaffik: Inissiiffissat nunap assingani sumiiffissaattut siunnersuutigineqartut tassaapput:  
Aallartiffik: 60°37´32,51N 45'46´51,41W Naaffik: 60°37´35,51N 45'46´55,72W. 
2 UPA2017/51 
3 UKA2019/44 
4 Kalaallit Nunaanni imarsiornermut atugassanik ikerasalialiornissamik pisariaqartitsineq pillugu nassuiaat qupp. 7 

Naatsumik oqaatigalugu: Ukiuni nutaanerusuni ikerasaliat siullersaat isumannaatsorlu Itilliarsummi 
pilersinnissaa piffissanngorpoq. Taamaammat  Itilliarsuup sipinneqarnissaanut suliniutit 
piaarnerpaamik aallartinneqartariaqarput, kingusinnerpaamik 2022-imiit aningaasalerneqartumik.  
 
Siunnersuutip massumap soorunami malitsigissagaa takorloorpara sineriassuatsinni 
ikerasaliarineqarsinnaasut allat aamma pilersaarusiorneqarnissaannik aammalu 
aningaasaliiffingeqarnissaannik. Nalunaarusiarli malillugu ikerasaliarineqarsinnaasut 
arlalissuummata, aallartiffeqartariaqarattalu, taamaammat Itilliarsuk siulliullugu suliarineqarnissaa 
naammassineqarnissaalu piviusunngortinneqartariaqartutut isumaqarfigaara. 
 
Ikerasaliassaq angallatinut mikinerniit Nordstar 30-itut angitigisunut naammattussanngorlugu 
suliarineqarnissaa assut innersuunnarpoq, taakkuummatami pisariaqartitsinerpaat. Tamassumalu 
soorunami aamma kingunerissavaa aningaasat pisariaqartitsermut naappertuuttut kisiisa 
atorneqarnissaat. 
 
Neriullunga siunnersuut manna partiinit aammalumi Naalakkersuisunit 
taperserluarneqarumaartoq, tassami siornatigut aamma isuma taperserluarneqartartareermat, 
oqallilluarnissassinnik kissaappassi. 
 
 
Pisortanut aningaasatigut allaffissornikkullu kingunerisassat: 
Itilliarsuup ikerasaliorfigineqarnissaanut misissueqqaarnissanut, avatangiisinut kingunerisassaanut 
naliliinernut, pilersaarusiornernut sanaartornermut aqutsinermut nakkutilliinerlullu 8,925 mio. kr.5 
missaani aningaasartuutaanissaat naatsorsuutigineqarsinnaavoq. Nordstar 30-itullut angitigisunut 
aqqutigineqarsinnaasumik ikerasaliornissaq 50 mio. kr. missaanik akeqassasoq tagginneqarluni. 
 
Qaqortumiit Nanortalimmut nunaqarfiinullu angalanerup naalineratigut, aammalu 
angallassivigiuminarnerulerneratigut ilaasunik kiffartuussinissamut isumaqatigiissutitigut aammalu 
pisortat angallannerisigut akinik akikinnerusunik pinissaq naatsorsuutaavoq, taamaasilluni 
aningaasaatigut ullumikkornit aningaasartuutikinneruffiulissagunarluni. 
 
Namminersorluni inuussutissarsiuteqarnermut aningaasatigut allaffissornikkullu  
kingunerisassat: 
Nunatta kujataani namminersortut angallannikkut piffissamik aammalu isorartussutsikkut 
sipaaruteqarnissaat naatsorsuutigineqarpoq. 
 
 
Innuttaasunut aningaasatigut allaffissornikkullu kingunerisassat: 

                                                           
5 Kalaallit Nunaanni imarsiornermut atugassanik ikerasalialiornissamik pisariaqartitsineq pillugu nassuiaat qupp. 33-34 

Nunatta kujataani innuttaasut angallannerminni naannerusumik angalasalernissaat 

naatsorsuutigineqarpoq, taamaattumillu aamma orsussamik atuinikkut 

sipaaruteqartussaassallutik. Taamaasillutik aningaasaqarnikkut atuinikinnerusussaanissaat 

ilimanaateqarluni. 


